MARIPI TOLEDO:

LEZOAR BAT ERRUSIAN

Lehenengo gauza... Kaixo. Ongi
etorria berriz ere Lezo aldera...

Kaixo bai. Eskerrik asko...

Nola aurkitu duzu herria, ezer
aldatu al da ala utzita bezala dago?

Ez dakit zer esan, aste bat bakarrik
daramat etxean eta ezin dut gauza
haundirik esan. Urte batean aldaketa
haundiak gerta daitezke baina oraindik
ez dut ezer nabarmenik aurkitu.

Zenbat denbora egin duzu kan-
poan?

Hamaika hilabete, Iraila aldean joan
nintzen eta orain aste bat etorri naiz.

Zein tokitan izan zara?

San Petersburgon, Errusian. Beste
hiritara joateko asmoak banituen hasie-
ra batean baina azkenean Moskun bes-
terik ez naiz izan, beste errepubliketara
eta beste estatuetara joateko kanpota-

rrek zailtasun haundiak izaten dituzte,
visak lortu behar dira eta...

Zer sentitu duzu urtebete kan-
poan egin ondoren herrira itzuli
zarenean?

Ba, beti bezala, poz haundia. Familia
berriz aurkitu, lagunak ikusi, poteoa,
afaltzera joan... ederki, poz haundia.
Nik uste dut kanpoan bizitu ondoren eta
etxera bueltatzean, beti gauzak konpa-
ratzen hasten zarela; hemen nola den,
han nola zen, eta orduan bai, kontura-
tzen zara aldeak oso haundiak direla,
aldaketa haundia nabaritzen duzu, oso
ezberdina da.

Iruditzen zait hain denbora la-
burrean, bidaiak irauten duen
denboran alegia, honelako alda-
keta bat bortitza izango zela zure-
tzat, ez hala?

Bai egia da, eta gehien bat eguraldiari

dagokionez gainera. San Petersburgoti-
kan atera nintzen goizeko hamarretan
hamar gradoko hozberoa zegoelarik eta
Miarritzera iritsi nintzenean hogeita-
mabost egiten zituen, orduan ba... bero
izugarria. Bestela ba... bai, jendearen
portaera, Parisen egun erdi bat egin
nuen aireportuan... Lehenengo bi egu-
nak bai gogorrak izan ziren, aldaketa
haundia bait zen, txoke haundia.

Zertan nabaritzen zenuen bizi-
moduen aldaketa?

Ba gauza guztietan, han aireportuan
arazoak izan zenitzakeen eta hemen de-
na berehala, kotxez berehala etxean eta
abar. Aldaketak hasi hizkuntzatik eta
jazkera... jendeak gauzak lasaitasun

haundiz hartzen ditu ez he-
men bezala, kriston gibe-
lak dituzte.

Zerk bultzatu zin-
tuen hara joateko era-
bakia hartzera? Ez bait
da txantxetako gau-
Zaks.

Ez baina nahita nahi ez
hartu beharreko erabakia
zen behingoz errusiera
ongi, libreki hitzegiteko
eta hori lortzeko hara joan
beharra zegoen. Hizkun-
tza bat ikastekotan, hiz-
kuntza hori mintzatzen
den tokira joan behar du-
zu, erabakia hartu eta bi
aldiz pentsatu gabe egin
beharreko gauza izan zen,
bestela hemen bait nen-
goke oraindik lehengo
errusiera eskas harekin.

Ausarta izan behar
da honelako erabaki
bat hartzeko, ez?

Nik uste dut ezetz, izan
ere zuk hizkuntza bat ikasi
nahi baduzu, ingelesa edo alemaniera...
helburu hori baduzu, badakizu hara joan
behar duzula. Nihalere, aurreko uztailan
egona nintzen han hilabetez, gero berriz
hona bueltatu nintzen, irailan atzera
joateko asmotan, ikusi bait nuen etxean
bezala ez bazen ere, bizi zitekeela han,
inor ez zela goseak hiltzen. Beraiek bizi
baziren ni ere bizi nintekeela.

Etekinik atera al diozu egonal-
diari, pena merezi izan al du?

Noski, pena merezi du eta nik uste dut
alderdi guztietatik. Jendea desberdina
da, hemendik urrun nola bizi diren ikus-
ten duzu, gurearekin alderatu ahal iza-
teko modua hori da...



Eta akademikoki begiratuz, hau
da, ikasketen eremutik begiratuz?

Ba bai. Oso polita izan da, ni San Pe-
tersburgoko unibertsitatean egon nin-
tzen eta honek bazuen sail bat kanpo-
tarrek errusiera ikasteko. Bertan, mun-
du guztiko ikasleak biltzen ginen, batzuk
taldean joanak alemaniarrak, japonia-
rrak eta hegokorearrak bezala eta beste
mordo bat bakarka joana, maila ezber-
dinak zeudelarik. Denok elkarrekin
ikasten genuen eta elkarrekin komuni-
katzeko errusiera erabiltzen genuen,
nahiz taldekako horiek heuren artean
beren hizkuntza erabili.

Etekinekin jarraituz, zer moduz
menderatzen duzu orain errusiera,
zuk jarritako helburua gainditu al
duzu edo...?

Hau nik esatea ez dago ongi baina ez
nuen espero hain ongi gainditzea, jarri-
tako helburua erraz gainditu dut. Uni-
bertsitatean hitzegiteaz gain etxean ere
egun osoan zehar errusieraz hitzegiten
nuen lagunekin eta jendearekin. Izan da
urtebete orduoro, momentuoro erru-
sieraz mintzatzen. Hamabostean behin
hitzegiten nuen gurasoekin telefonoz
eta orduan egiten nuen euskaraz eta
gazteleraz.

Bertako baten maila hartu du-
zula esan al daiteke?

Ez, ez da erraza konparatzen. Kaleko
hizkuntza, prentsa, telebista eta abarre-
tako hizkuntzan ongi trebatua nagoela
esango nuke, horretan bertako baten
maila badaukat baina gelditzen zaidan
hutsunea lexiko teknikoa da, halaber
literaturan gehixeago sakontzea ere
komeni zait klasikoak ulertu ahal izate-
ko, errusiera hori ez bait da bere betean
gaurkoa.

Zer ikasketa mota egin duzu?
Hizkuntzari begira, linguistikari
begira...?

Hizkuntza eta literaturari begira. Gra-
matika, itzulpengintza, fonetika, litera-
tura praktikoa, teorikoa, estilistika, le-
xikografia... gai asko genituen baina
linguistika aldetik ezin zen oso fuerte jo
jendea ez bait zen filologia ikasten ari.
Nik egin dudan kurtsoa gero errusiar
unibertsitateetan sartzeko bideak ireki-
tzen dituena da, maila egokia eskuratzen
laguntzen duena da.

Gaiak aprobatu edo gainditu al
dituzu?

Bai, guztiak eta azpijokorik gabe.

Non bizitu izan zara, pisuren ba-
tean edo...?

San Petersburgoko sendi batekin
egon naiz, hango lagun baten gurasoe-
kin, San Petersburgoko kanpokaldean,
hego ekialdean, unibertsitatetik ordu
terdira, zazpi miloiko hiria bait da.

Nola hartu zintuzten? Nolakoa
da jendea?

Etxean oso ederki, lagun asko geni-
tuen eta oso ondo, laguntza eskeintzen
zidaten eta abar. Kalean berriz deneta-
rik, baziren kanpotarra nintzela esaten
zutenak, Georgia edo Armeniatik eto-
rria nintzela, ile beltza eta abar. Geor-
giarrak eta Armeniarrak oso gaizki iku-
siak daude Errusian espekulazioaren
munduan murgildurik bait daude orain-
go egoera medio. Kalean, hasieran , oso
jarrera agresiboa erakusten zizuten ko-
letan eta baina atzerritarra zinela esaten
zenienean jarrera aldatzen zuten. Jen-
dea berez oso hotza da eta denbora
behar du konfidantza apur bat hartzeko.

Lehendik ere errusiera zertxo-
bait edo dexente menderatzen ze-
nuela badakit, izan al duzu proble-
marik hango bizimoduan eta ohi-
turetan murgiltzerakoan?

Hasiera batean bai, dendetan eta ez
bait dago ezer idatzirik, funtzionamen-

dua jakin egin behar duzu. Sarreran ka-
rrotxoak edo saskiak izaten dira eta saski
hainbat jende sar daiteke dendara. Gero
ilada ezberdinak dituzu; haragia, esnea,
arraia eta itxaron behar izaten da, as-
kotan. denbora luzean egon ondoren
zure aurrekoak azken pizarrak eramaten
dituelarik. Iladen gogortasuna neguan
areagotzen da nabarmen. Lehen ere ba
omen ziren iladak baina ez omen ziren
orain bezalakoak. Etxean jende heldua
ginenez, askotan, kalean egon beha-
rrean paso egiten genuen, neguan or-
duak ematen bait zituen jendeak ilade-
tan. Urritik otsailera gogorra izan zen.
Dena den, dirua edukiz gero hiru aldiz
gehiago ordainduz merkatuan denetarik
eros dezakezu.

Bestalde ez dugu ahantzi behar
noiz izan zaren Errusian; aldaketa
haundiak gertatu diren unean hain
zuzen ere. Urte gogorra izan dela
entzun izan dugu. Hala izan al da?

Bueno ba, urte gogorra izan da baina
ez jendeak uste zuen bezain gogorra.
Iritsi nintzenean, gosea pasatuko nuela
esan zidaten baina neguak aurrera egin
ahala moldatu gara, ez dago hemengo
aukerarik baina haragi piska bat, oilas-
koa eta kontserbekin aurrera egin dugu.
Gainera gobernuak guda garairako kon-
tserba erreserbak salgai jarri zituen eta
inor ez da goseak hil, ez nik dakidalarik.
Heldu den urtea latzagoa izango dena-
ren beldur dira, orain erreserbarik ez bait
dago. Espainian gerraostean zegoen
egoeraren pareko egoera dela diote he-
mendik harat joan direnek.

Jendeak nola hartu ditu kapita-
lismoa eta bere bizi-baldintzak?

Bueno, nik ulertu dudanez, Yeltsin-ek
merkatu librea aldarrikatu zuen baina
hango jendeak ez daki zer den hori eta
espekulatzea dela ulertu dute, adibidez;
supermerkatuan gauzak erosi eta gero
kalean lau edo bost aldiz garestiago sal-

du. Hala ere bada gauzak ongi egin nahi
dituen jendea ere. Gobernuak ateratako
pribatizazio legea geldirik dago nahiz eta
enpresa misto batzuk sortu diren. San
Petersburgoko tabako fabrika kasu,
amerikarrek hartu dute. Azpimarratze-
koa da jendearen noraeza puntu hone-
tan.

Komunismoaren aurkako jarre-
ra esaten duten bezain ahobatekoa
al da?

Zaila da erantzuten. Jende xeheak,
kaleko aiton-amonek eta etxekoandreek
komunismoarekin hobeto bizi zirela dio-
te. ez zitzaiela ezer falta... Maila altua-
goetara joaz, aurkako jarrera nabaria
da, orain janaririk ez dago baina aska-
tasuna dago, manifestazio, greba eta
prentsa askatasuna. Komunismoa esan
daiteke legez kanpokoa dela eta erre-
primitua dela, baina komunistak kalean
daude.

Mendebaldeak liluratzen al ditu
oraindik?

Ba. bai, ametsetako irudi bat dute
mendebaldeaz eta denek, gazteek batez
ere hona etorri nahi dute, hemen denak
aberatsak direla uste dute. Baina espero
baino jende gutxiago atera da nahiz
orain errazagoa izan.

Eta oraingo ekonomia berezi
horrek funtzionatzen al du, ba aldu
irtenbiderik...?

Han denek esaten dute ez duela ezerk
funtzionatzen... kaosa dela... orain mo-
du batera eta hurrengo egunean bestera
funtzionatzen dute gauzek.

[zaten al zenuen hemengo berri-
rik?

Oso gutxi, apenas. Gurasoekin hitze-
ginez eta lagunen gutunen bidez... baina
0SO gutxl.

Euskal Herriaren berririk ba al
dute?



Bizkaiko golkoan dagoela badakite
baina gauza handirik ez.

Luze egin al zaizu?

Ez, oso motza iruditu zait epea, oso
gustora egon naiz. Etxera etortzeko
gogoa beti daukazu baina jende oso
majoa ezagutu dut, lagun onak egin ditut
eta ez dakit noiz ikusiko ditudan berriz. ..

Hemendik aurrerako zein asmo
dituzu?

Ez dakit, oraindik ez dut ezer pentsa-
12 PO

Bueno, besterik ez... Eskerrik
asko eta ondo segi...

Zuei...

JOXE LUIX AGIRRETXE

